
COÉCHELLES

I  aivôs  è  pô  prés  enne trentainne  d’annèes,  nôs  aivïns  aitchetè  enne neûve
auto : enne Simca. Mon hanne aivait dit è mon pére : dûemoinne, i vôs veus emmoinnaie
promenaie laivoù qu’vôs voirèz : es Ermites, è Ensiedeln.

Eh bïn Réné, c’n’ât pe li qu’i veus allaie. Vôs me condurèz è Coéchelles. Çoli
fait bïn grant qu’i n’y seus pe aivu, i aî di mâ de mairtchi. Vôs saites, è m’en ât grie. Tiaind
qu’ mon hanne m’é r’dit çoli, i aî tot de cheûte musaie : encoé ïn dûemoinne de fotu. El é, cré
bïn, quéques cacreusses de tiere,  hértèes d’mai grant-mére, qu’è veut allaie voûere.

E  s’était  bïn  raîsè,  bïn  véti,  c’ment  se  è  v’lait  allaie  è  lôvre,  voûere  les
baîchattes. I y en étôs tote récâmi. – Ç’ât bïn è Coéchelles qu’vôs v’lez allaie ?  «  Eh ho ! ç’ât
è Coéchelles ». – Vôs en èz po ïn moment ? « I n’sais pe. » - Ç’ât è môtie ou bïn è ceimetére
qu’ vôs nôs moinnèz, pére ?

« Ran di  tot,  i  m’en vais  tchie  Bouqueneur.  Prentes  poichi  ci  tchemïn que
moinne è lai frontiere Suisse, ç’ât yènne des drieres mâjons. » - Vôs les cognâtes dâs tiaind
ces Bouqueneur. ? 

« Ç’ât mon véye patron, ç’ât aivô lu qu’i aî aippris mon métie de charron. Ç’ât
li, qu’i aî péssè les pus bèlles annèes d’mai vétçhaince. Vôs ne peutes me faire ïn pus grant
piaîji, que c’tu de v’ni djâsaie d’aivô ces dgens d’nôs seuvenis, d’note djûenence. »

- I raivoétôs mon hanne ébâbie d’c’qu’i veniôs d’ôyi. Les patrons, an en diait
pus de mâ que de bïn. – Pouètchaint, mon pére aivait tote sai réjon. Ç’ât lu, que s’ât présentè
le premie d’vaint l’heus de lai mâjon. Aivô ces dgens, ès se sont embraissies, c’ment des
poirants qu’se serïnt r’trovès, aivô des laîgres, aivô des ris. Dûe,  qu’c’était bé !

Es n’étïnt  pus  djûenes,  ni  yun ni  l’âtre,  ïn  véye boûebe aivô sai  soeùr.  Le
patron, lu, était paitchi po ïn âtre monde, mains és en djâsïnt aivô taint d’aimoé, qu’el était ïn
po li, en vésite lu âchi. Aiprés ïn bon p’tet r’cignat laivoù ès ne saivïnt pe quoi botaie de
moiyou chu lai tâle po que çoli feuche è lai hâtou de ce que yôs tiûeres aibaignïnt de môtraie.

Ensoinne, nôs ains fait le toué d’lai mâjon, ce que d’moérait d’lai foûerdge, i
voiyôs les eûyes de mon pére qu’s’aillumïnt c’ment des braîsets. Bïn chur, ci Coéchelles était
tot prés de tchie nôs, mains l’pére v’niait de faire ïn grant viaidge dains le temps que nôs
aivïns paitaidgie d’aivô lu. I n’étôs pus tot-è-fait lai mïnme. I aivôs aippris qu’les dgens, qu’es
feuchïnt :  aipprentis,  ôvries  ou bïn patrons,  étïnt  ou s’rïnt,  nôs l’échepérans,  de boénnes
dgens.


